
Waktoe Tiongkok sedeng berkwasa, djadja'an dari Karadja'an Tiongkok ada sänget loewas, kaoetara sampe pada sebla
oetaranja dari Soengei Amur, kaselatan sampe pada sebla selatannja goenoeng Himalaja, katimoer sampe pada Laoetan
Tiongkok, kabarat sampe pada rerotan goenoeng T'sung Lin.
Nepal dalem taon pertama dari Republic Tiongkok masi soeka
bawaken oepeti ka Szech-wan, dan kamoedian brenti sebab tida
bisa liwatken djalanan-djalanan jang mendjoeroes ka Tibet.
Kapan Tiongkok sedeng koeat, iapoenja kakoewasa'an politiek
membikin keder pada semoea fihak, dan tida ada satoe bangsa
disebla selatan dan barat dari binoea Tiongkok jang tida pikir
bahoea itoe ada satoe kahormatan boeat beriken oepeti padanja.
Itoe waktoe imperialisme dari bangsa barat belon masoek ka
binoea Asia, dan negri satoe-satoenja jang haroes diseboet
imperialistic ada Tiongkok. Bangsa-bangsa jang lema'an dan
lebih ketjil ada takoet sama Tiongkok dan iapoenja taloekan
politiek dan sehingga ini hari masi teroes tjoerigaken padanja.
Kapan kita adaken Conferentie Kuomintang baroe ini di Canton,
Mongolia telah kirim delegatie boeat intip apa Canton Govern
ment masi teroesken itoe tradie imperialistic terhadep pada
laen-Iaen negri. Kapan marika soedah liat bahoea principe
politiek jang digoenaken oleh itoe conferentie boekannja berhaloean imperialistic, tapi berfihak pada bangsa jang lebih ketjil
dan lemah marikà dengen segala senang hati teeken akoer dan
voorstel pada semoea jang bergandeng tangan boeat diriken
satoe bangsa jang besar di Timoer djaoe. Tapi boekan Mongolia
sadja, tapi semoea bangsa ketjil-ketjil di Timoer ada setoedjoe
betoel pada kita poenja haloean. Sekarang negri-negri barat
sedeng iles-ilesin. Tiongkok dengen marika poenja imperialisme
dan kakoeatan economie, hingga Tiongkok poenja tanah djadja'an dengen plahan djadi semingkin ketjil, dan biarpoen dalem
itoe delapan blas provincie ia telah serahken brapa tempat-tempat.

Sesoedahnja Revolutie, mogenheden baroe taoe bahoea sebetoelnja ada sanget soeker aken bikin petja belah Tiongkok
dengen kakoeatan politiek. Satoe Tiongkok jang telah jakinken
dengen tjara bagimana boeat berontak dari kakwasa'annja
bangsa Boan aken satoe hari tegen kakwasa'an politiek dari
marika. Kerna ini aken taro marika kadalem ka'ada'an jang
soeker, marika sekarang tjoba boeat ringanken marika poenja

